ТЭМА. РЫГОР БАРАДУЛІН. «ТРЭБА ДОМА БЫВАЦЬ ЧАСЦЕЙ»

Мэта ўрока: паглыбіць веды вучняў аб вершы як паэтычным творы, нагадаць пра шырокае выкарыстанне ў вершы вобразна-выяўленчых сродкаў мовы; развіваць уменне рабіць абагульненні, звязаныя са зместам, дапамагчы зразумець, што неадольнае імкненне чалавека да родных мясцін і блізкіх людзей — найвышэйшая адзнака духоўнасці.

Абсталяванне: партрэт Рыгора Барадуліна; карта Беларусі, дзе ўмоўна адзначана месца нараджэнне; выстава кніг паэта.

Ход урока

(Пасля праверкі дамашняга задання настаўнік пачынае новую тэму.) Слова настаўніка:

— Дом, дзе нарадзіўся чалавек, яго родны кут на ўсё жыццё застаюцца самым дарагім месцам. Тут, на роднай зямлі, закладваецца духоўны свет чалавека, асновы маралі. Прыклад бацькоў, іх адносіны да працы і людзей – узор для дзяцей. Адсюль, з парога роднай хаты, пачынаецца дарога ў жыццё, і ад таго, якія каштоўнасці мы возьмем з сабой, залежыць далейшы лёс чалавека. Нездарма кажуць: бацькоўскі дом — усяму пачатак.

Жыццё мяняецца, змяняецца час, змяняецца чалавек. Сення з нейкай незвычайнай лёгкасцю пакідаюць маладыя свой бацькоўскі куток, сваю радзіму. Цікавае жыццё, добрую працу, грошы, славу – усё гэта моладзь імкнецца знайсці ў горадзе ці за мяжой. Пакінуўшы бацькоўскі кут, выракаюцца дзеці сваёй мовы, бацькоў, губляюць сапраўдныя каштоўнасці. Праходзіць час, і прыходзіць разуменне, што страчана нешта вельмі каштоўнае.

Як захаваць гэты свет са сваімі ўкладам, маральнымі каштоўнасцямі, са сваімі этычнымі і эстэтычнымі ўяўленнямі? Адказ нам дае Рыгор Барадулін у вершы «Трэба дома бываць часцей».

(Настаўнік чытае верш. Затым вучні самастойна яшчэ раз перачытваюць яго.)

Аналіз твора можна пачаць у форме гутаркі з класам:

· Хто з'яўляецца лірычным героем верша? Якія яго жыццёвыя прынцыпы? (Лірычны герой — чалавек вясковы, бо ён захаваў у сэрцы прыкметы сялянскага жыцця, этыку сялянскага жыцця: «...падвялы аер на памытай падлозе пахне…», «...на стале тваім бохан свежага хлеба пахучы...», «...у хаце там быў рубель у цане і па курсу старому» — усё гэта не забываецца.)
· Якія словы вылучаюцца ў вершы як заклік, нясуць лексічную і эмацыйную нагрузку? (Не забыць! Помніць! Чалавек павінен помніць сваю малую радзіму, свой бацькоўскі дом, каб мацаваць повязь пакаленняў.)
Лірычвы герой захаваў у сваім сэрцы ўдзячнасць тым, хто выводзіў яго на жыццёвую дарогу, а дарога пачалася з маленькай сцежкі ад хаты бацькоў.

Верш пачынаецца фразай: “Трэба дома бываць часцей”. Гэта фраза ў далейшым успрымаецца як канстатацыя факта. Паэт стварае мастацкую карціну таго незабыўнага, дарагога, што засталося ў сэрцы з маленства. Вяртаючыся ў бацькоўскую хату, чалавек як бы звярае сваё жыццё з набытым вопытам. Тут, дома, ён як бы пытае сябе: ці сумленна я жыву?

· Чаму аўтар ад абагульненай фразы ў пачатку верша пераходзіць да канкрэтнага звароту да чытача ў канцы верша?

Стаўшы даросдым, трэба дома бываць часцей, каб зберагчы, абараніць бацькоўскі дом, захаваць тут атмасферу дабрыні, павагі, ласкі, што панавалі тут. Трэба ўспомніць тых, каго няма побач, тым самым прадоўжыць ім жыццё, бо ў народзе кажуць: чалавек жыве, пакуль пра яго помняць.

· Да якога літаратурнага роду аднясём верш «Трэба дома бываць часцей»?

(Каб адказаць паўней, вучні павінны ўспомніць з дамашняга задання асаблівасці лірыкі як літаратурнага роду.)

— Якія вобразна-выяўленчыя сродкі мовы выкарыстаны аўтарам? (Вучні лёгка вызначаюць метафары: «...цыбаты асвер запускае руку пад пахі», “душою не ачарсцвець”, «клямка пальцы пячэ балюча...» і г.д., а вось пра інверсію, метанімію трэба сказаць настаўніку і зрабіць адпаведны запіс у сшыткі, тым самым пашырыць веды ў адметнасцях выяўленчых сродкаў.)

Інверсія (ад лац. іnversio — перастаноўка) — перастаноўка якога-небудзь члена сказа на нязвыклае для яго месца, напрыклад, перастаноўка дзейніка і выказніка, азначэння і азначаемага слова і г.д., каб стварыць своеасаблівую інтанацыю, лірычную пранікнёнасць. Напрыклад: «трэба дома бываць часцей», “каб душою не ачарсцвець”, «не забыць, як марозам злым”, “не забыць, як пяе пад дзень за вясёлым сталом бяседа”.
Метанімія – мастацкі троп, замена аднаго слова ці выразу іншым на аснове знешняй ці ўнутранай сувязі паміж з’явамі, якія яны абазначаюць. Напрыклад: “каб не страціць святое штосьці”, “не забыць сцежкі той, што цябе на дарогу выводзіла з дому”, “помніць свой на іржышчы цень...»
Каментарый настаўніка:

Ідэя верша, выказаная ўжо ў яго назве, настолькі выразная, настолькі звязана з уяўленнем кожнага беларуса пра найважнейшыя жыццёвыя каштоўнасці (незабыўную памяць пра родны дом, маці і бацьку, дзяцінства) і выказана яна вершаванай моваю настолькі натуральна, што застаецца толькі запомніць хаця б першую і апошнюю страфу верша. Прамежкавыя строфы даюць напаўненне ідэі вобразамі-дэталямі, якія канкрэтызуюць, зазямляюць галоўную думку. Паўстаюць вобразы бохана пахучага хлеба, замёрзлай дзвярной клямкі, вясёлай бяседы за святочным сталом і інш. Верш мае трохскладовы памер з націскам на трэцім складзе (акапест), а найважнейшае ў першай і апошняй страфе слова «часцей» рыфмуецца неаднолькава («ачарсцвеў”, «часцей»). Мяняецца і характар выказвання: ад неазначальна-абагульненага «трэба» да канкрэтна-асабовага «ты» («каб душою ты стаў чысцей»)» што надае зваротку давер, шчымлівую задушэўнасць. 
Дамашняе заданне:

Вывучыць верш на памяць; падрыхтаваць звязны аповед на тэму «Ідэйны змест верша Рыгора Барадуліна "Трэба дома бываць часцей"«, свае раз-важанні падмацоўваць думкай Янкі Брыля (у падручніку гл. пытанне № 5).

